
KOMUNIKADO


E posishon di Curoil pa ku desaroyonan tokante preis di kombustibel
Últimamente e tópiko di preis di kombustibel ta e tópiko di dia den vários sektor di nos komunidat. 
Na momentu ku tin un subida di preis lokal semper tin diskushon atrobe tokante stipulashon di preis, struktura di preis, gastunan i efisiensia di Curoil, i asta e balor di Curoil pa nos komunidat ta ser kuestioná. 
Balor di Curoil pa komunidat

Curoil su funshon komo e úniko kompania di distribushon i merkadeo di produktonan petrolero na Kòrsou i Boneiru ta pa garantisá suministro di e produktonan aki, i asina karga e responsabilidat apsoluto pa kontinuidat di nos ekonomia i desaroyo ekonómiko di nos pais. Pues e balor di Curoil pa nos komunidat ta di tal importansia ku si Curoil no por entregá produkto na barkunan den haf, avionnan na aeropuerto òf pompstashònnan i kompanianan lokal di utilidat, esaki ta nifiká ku nos ekonomia lo stanka. 
Ku otro palabra, Curoil su ròl pa komunidat ta unu klave riba nivel di seguridat nashonal, pasobra si Curoil no por kumpli ku su responsabilidat pa garantisá disponibilidat di produkto petrolero, nos pais den su totalidat lo ta den problema. Esaki ta nifiká ku Curoil su funshon no ta simplemente unu di kumpra i bende produkto, sino di garantisá funshonamentu i kontinuidat di nos ekonomia.   

Ademas, pa por garantisá suministro di produkto tantu pa merkado lokal komo internashonal Curoil mester disponé di un ret di distribushon ku ta konsistí di trùk, pipa, tanki, meter, fasilidat pa yena trùk, èts. Kada dos aña Curoil ta laga e kompania internashonal Industrial Valuation & Consultancy (INVACO) BV di Ulanda laga su ekspertonan bini Kòrsou pa balorá e instalashonnan aki i pa konsekuentemente sigurá nan pa e sumanan korespondiente. Pa final di aña 2004 e instalashonnan nesesario pa distribuí produkto di Curoil a keda balorá na un total di 140 mion florin. Durante 20 aña di eksistensia, Curoil a sòru pa mantené i modernisá tur su ekipo i instalashonnan i e infrastruktura di distribushon kompleto, pa sigurá un funshonamentu optimal di tur ekipo i asina garantisá kontinuidat den distribushon di produkto. Pues Curoil atraves di añanan a invertí mas ku 140 mion pa por garantisá entrega di kombustibel.

Awor den kaso ku no ta Curoil, sino un otro instansia ta enkargá ku distribushon di produkto petrolero, e instansia ei lo mester tin e kapital disponibel pa invertí den e infrastruktura i ret di distribushon ku ta nesesario pa por ehersé e trabou. E infrastruktura tékniko aki por sierto ta algu ku tur kompania distribuidor di produkto petrolero tin, manera Shell, Valero i Texaco.

Refineria Isla no ta disponé di e infrastruktura aki, ku ta inkluí entre otro ekiponan pa yena kombustibel den e trùknan ku ta hasi entrega di kombustibel na pòmpnan di gasolin. Esaki ta pasobra Isla ta un refineria, i no un kompania di distribushon i merkadeo, i por lo tantu e no tin e infrastruktura adekuá pa hasi trabou di distribushon. Den mundu petrolero tin kompanianan ku ta hasi eksplorashon i produkshon di petroli, otronan ta enkargá ku refinashon di krudo, i otronan ta hasi distribushon i/òf merkadeo di produktonan petrolero. Pues kada un di e instansianan aki tin nan ròl diferente i p’esei tambe diferente kapasidat i abilidat. 
Curoil versus SNAV

Curoil ta e kompania ku a keda fundá pa tuma over e aktividatnan di Shell Nederlandse Antillen Verkoopmaatschappij - SNAV na momentu ku Shell a bai for di Kòrsou na aña 1985. SNAV tabata un supsidiario di Shell (London/Den Haag), i por lo tantu tabatin tur sosten nesesario di e kompania madre den forma di asistensia tékniko, hurídiko i di telekomunikashon. Ademas ta Shell tabata enkargá ku e partinan di benta internashonal, asuntunan di personal, relashon públiko, treasury, kòntròl interno i fasilidatnan di ofisina, miéntras ku SNAV mes tabata enkargá ku solamente e parti di benta lokal di kombustibel. Komo resultado, tur e ganashi di SNAV tabata bai den eksterior, pa Shell na Inglatera.
Curoil di otro banda no ta forma parti di niun kompania madre, sino ta un kompania riba su mes, ku tin su propio supsidiarionan ku ta Curgas i Curoil Bonaire. Den kaso di Curoil, tur ganashi ta keda lokal i ta bai pa gobièrnu insular di Kòrsou. Curoil mes ta enkargá ku tur asuntu di personal, benta lokal i internashonal, asuntunan tékniko, hurídiko i di telekomunikashon, relashon públiko, kòntròl interno, èts, anto nunka Curoil no a haña asistensia finansiero di gobièrnu, ni gobièrnu no a para garantia pa Curoil, ni na momentu ku a lanta e kompania, ora ku Curoil tabatin un debe di 18 mion florin. Na e momentu ei Curoil a haña finansiamentu di bankonan i huurpenningen di Refineria di Kòrsou. Den un periodo di tres aña Curoil a kanselá e debe aki. 
Pagonan di Curoil na gobièrnu

Na komienso di aña 2000 gobièrnu a subi e márgen di Curoil riba gasolin te ku 18 sèn pa liter. Esaki ta representá un subida di 11.2 sèn riba e márgen di gasolin Super i 11.1 sèn riba gasolin Regular. Na ougùstùs 2004 e márgen riba gasolin a keda redusí te ku 6 sèn pa liter. E márgen adishonal aki entre 2000 te ku 2004 a resultá den un entrada adishonal di 35 mion florin teniendo na kuenta ku mester paga impuesto di ganashi. Durante e periodo aki Curoil a paga tambe mas ku 32 mion florin na entre otro Energiefinancieringsfonds, i tin planiá pa paga APNA 30 mion. Athunto tin un skema ku ta ilustrá e montantenan ku a paga gobièrnu den e último 5 añanan. Pues esaki ta demostrá ku Curoil no tin fondo akumulá ku mester paga ainda en konekshon ku e márgen adishonal. Athunto tin tambe un skema di tur loke ku Curoil a kontribuí na kaha di gobièrnu durante Curoil su 20 aña di eksistensia, ku ta suma mas ku 1840 mion florin.
Efisiensia di Curoil 

Curoil su efisiensia ta keda probá den e echo ku Curoil ta funshoná segun norma i stándartnan internashonal di operashon, kalidat i seguridat, ku a keda demostrá den Curoil su sertifikashon di ISO, ku a keda prolongá kuater biaha kaba, kada bes despues di un kòntròl ekstenso. Tambe nos tin un akuerdo tékniko ku Shell Inglatera, ku ta nifiká ku tur aña representantenan di Shell ta bin hasi kòntròl i inspekshonnan rigoroso pa loke ta trata tur nos ekipo-, instalashon- i proseduranan. Tur aña nos ta pasa tur e kòntròlnan aki ku hopi bon resultado, i internamente tambe nos ta hasi nos propio kontròlnan regularmente. Klientenan internashonal di Curoil tambe sa hasi kòntròl periódikamente di nos instalashonnan  i ekiponan, pa sigurá nan mes ku nos ta operá segun normanan internashonal ku nan tambe tin ku mantené nan mes na dje. Ademas e aña aki nos a pidi e organisashon “Control & Innovation” di Ulanda pa hasi un “operational audit” pa nos, bou di guia di profesor Kocks, kende ta un eksperto riba tereno di “operational audit”. 
Preisnan lokal i internashonal
Durante e promé sinku lunanan di 2005, preis di gasolin riba nivel internashonal a subi drástikamente, ku kasi 40%. E preis aki ta basá riba preisnan internashonal di e publikashon independiente, Platts Oilgram, ku tur dia ta publiká preis di diferente produkto petrolero na diferente parti di mundu. E preisnan aki ta forma e base pa mayoria negosashon pa determiná preis di kombustibel den e region di Karibe, Sur Amerika i Nort Amerika, i tambe na Kòrsou. Ta netamente e preisnan aki Pdvsa ta kobra Curoil pa produktonan petrolero, i ta e preisnan aki a bin ta subi den e último lunanan.
E motibu prinsipal pa kua preis di produktonan petrolero ta subiendo, ta pasobra preis di e materia prima, esta zeta krudo (petroli) tambe a subi drástikamente den e último lunanan. Preis di petroli a subi di $45 pa barí na desèmber 2004 te ku $54.50 pa barí awor, loke ta un subida supstansial di 21%. 
Aki na Kòrsou gobièrnu a adaptá preis di kombustibel dia promé di febrüari i dia 3 di yüni 2005. Durante e periodo entre e dos fechanan aki preisnan lokal a keda meskos, miéntras ku preisnan internashonal ku Curoil tin ku paga Pdvsa si a sigui subi. Te ku febrüari 2005 Curoil a prefinansiá un total di 21.5 mion florin, ku mester a ser rekobrá ku un subida di preis di gasolin. E subida ku 5 sèn na febrüari no tabata sufisiente. P’esei mientrastantu e montante ku Curoil a prefinansiá, a krese bira un total di 32.7 mion florin: 27.1 mion na Kòrsou i 5.6 mion na Boneiru. P’e motibu aki, e último subida di preis (3 di yüni) tabata nesesario, pa Curoil por kuminsá rekobrá parti di e montante aki, ku a akumulá pa motibu ku preisnan lokal no a subi sufisiente pa kana pareu ku merkado internashonal.
Struktura di preis di gasolin

E preis di gasolin ta konsistí di diferente komponente. Esakinan ta: 

1. Kosto di gasolin

2. Akseins
3. Márgen di ganashi di pòmp stashon

4. Márgen di ganashi di Curoil

5. O.B.

6. Faktor di korekshon

Di e komponentenan aki, algun ta fiho, pues nan no ta kambia ora preis di gasolin subi òf baha. No ta importá kon hopi òf tiki e preis di gasolin subi òf baha, semper e komponentenan aki ta keda eksaktamente meskos. E komponentenan fiho ta: akseins, márgen di ganashi di pòmp stashon i márgen di ganashi di Curoil. Esaki ta nifiká ku e márgen di ganashi di Curoil ta fiho i no ta mará na gastunan ni efisiensia di Curoil. E otro komponentenan ta variabel, pues nan sí ta kambia ora preis di gasolin subi òf baha. E komponentenan aki ta: kosto di e gasolin, O.B. i faktor di korekshon.

Pa ilustrashon, preis di gasolin Super: 

Komponentenan fiho: 



sèn pa liter
Akseins




63.00

Márgen di ganashi di pòmp stashon
12.35


Márgen di ganashi di Curoil

  6.00  e komponentenan aki no ta kambia

Komponentenan variabel: 

Kosto di gasolin 



71.02
O.B.




14.97
Faktor di korekshon 


12.76 
  e komponentenan aki sí ta kambia
Total




180.10
Esaki ta nifiká ku e úniko komponentenan ku aktualmente por influenshá un kambio di preis, ta e komponentenan variabel, esta e kosto, e O.B., òf e faktor di korekshon. Pues ta si un òf mas di e komponentenan aki kambia, nos ta haña un kambio di preis, sea ta un subida òf bahada.
Kontròl di kalkulashon di preis

Kada tres luna Curoil ta kalkulá kiko e preisnan nobo di kombustibel mester bira. E kalkulashonnan kondusí pa Curoil ta ser kontrolá pa e ofisina di akountent Deloitte, ku ta kontrolá e kalkulashonnan kompleto, inkluso un kòntròl di faktura, entrega di produkto, i tambe di preis. Ora e kòntròl aki ta kompletu Deloitte ta firma pa aprobá e kalkulashonnan konforme kondishonnan di NIVRA, i e kalkulashonnan ta ser mandá pa Servisio di Asuntunan Ekonómiko (DEZ), ku di nan banda tambe ta hasi nan kòntròl, pa despues nan entregá na Gobièrnu di Kòrsou un proposishon i konseho final tokante adaptashon di preis. Gobièrnu finalmente ta reuní i deliberá pa tuma un desishon pa stipulá e preisnan ofisial di kombustibel, ku ta drenta na vigor na tur pòmp di gasolin lokal. Manera nos por mira, Curoil no ta e instansia ku ta stipulá preis pa produktonan petrolero riba nos merkado lokal, sino gobièrnu insular.
###
� EMBED Word.Picture.8  ���











[image: image2.png]©CUROIL w.



_958896673.doc
[image: image1.png]©CUROIL w.







